
നു എഴുതി അയച്ച കത്ത നമുക്ക എത്തുകയും ചെയ്തു. നമ്മുടെ രാജ്യങ്ങളിലും
 യുദ്ധത്തിനു വെണ്ടുന്ന വസ്തുക്കൾ ഒക്കയും തെയ്യാറാക്കി വെക്കുന്നതു സങ്ങതികൾ
 തുലാമാസം 8 നു നാം എഴുതി അയച്ചകത്ത വായിച്ച ഗ്രഹിപ്പിച്ചിരിക്കുമെല്ലൊ. മദിരാശിക്ക
 വന്നപ്പൊൾ ധനുമാസം 7 നു തങ്ങൾ എഴുതി അയച്ച കത്ത നമുക്ക എത്തി. വായിച്ച
 വർത്തമാനങ്ങൾ ഗ്രഹിക്കയും ചെയ്തു. ആയതിൽ ഇങ്കിരിയസ്സ സംസ്ഥാനവും
 ബഹുമാനപ്പെട്ട കുമ്പഞ്ഞിയും ഒരു കാര്യം നിശ്ചയിച്ചാൽ ആയത അപ്രകാരം തന്നെ
 ചെയ്യുമെന്നും എല്ലാ പ്രജകൾക്കും ഗുണം വരെണമെന്ന ഭാവമുണ്ട എന്നും
 എഴുതിയതകൊണ്ട നമുക്ക ഇപ്പൊൾ പ്രസാദം തന്നെ ആകുന്നു. തങ്ങൾ സംസ്ഥാനപതി
 ആയി ബുദ്ധിയുള്ള ദെഹം ആകകൊണ്ട അപ്രകാരംതന്നെ മനസ്സിൽ ഇല്ലാതെകണ്ട
 എഴുതുക ഇല്ല എന്നു നാം ഭാവിച്ചിരിക്കുന്ന. ഇപ്രകാരം തങ്ങൾ തന്നെ
 തമ്മതിച്ചിരിക്കകൊണ്ട ബഹുമാനപ്പെട്ട കുമ്പഞ്ഞിയൊട അന്യായമായിട്ട ഒരു കാര്യം
 ചെയ്വാൻ സങ്ങതി ഇല്ലല്ലൊ. തങ്ങളും പരന്തിരസ്സന്മാരു മായിട്ടുള്ള വിശ്വാസം
 ഹെതുവായിട്ട നമുക്കുള്ള സങ്കടങ്ങൾ എഴുതി അയച്ചതിന്റെ ശെഷം തങ്ങൾ ഇങ്ങൊട്ട
 എഴുതിയതിൽ തങ്ങളെ ദിക്കിൽ ഉള്ള കച്ചൊടക്കാരിൽ ചിലര രണ്ടു കൊമ്പുള്ള ഒരു
 കപ്പലിൽ അരി കയറ്റി വിപ്പാനായിട്ട പൊയതിന്റെശെഷം ആ ദ്വീപിങ്കൽനിന്ന
 നാല്പതാള കൂലി കൊടുത്ത. ആ കപ്പലിൽ കയറി വരികയും ചെയ്തു. ആയതിൽ
 പലവഹ പണികൾ അറിഞ്ഞ ആളുകൾ പത്ത പന്ത്രണ്ട ഉണ്ടായിരുന്നു. ശെഷം അവരുടെ
 പണിക്കാരും ആകുന്നു. ആയതിൽ പണികൾ ചെയ്ത പാർക്കാമെന്നു പറെഞ്ഞ
 ആളുകൾക്ക പണി കൊടുക്കയും ചെയ്തു. ശെഷം ആളുകൾ നമ്മുടെ സർക്കാരിൽനിന്നു
 പൊകയും ചെയ്തു. ആ കപ്പൽ പരന്തിരെസ്സ ദ്വീപിങ്കൽനിന്ന ഇവിടെ വന്നതു
 ഹെതുവായിട്ട രണ്ടു സർക്കാരിലെക്കും മനൊദുഖം വരുത്തെണ്ടതിന്ന പരന്തിരെസ്സമാര
 നെര കെട്ടവര ആകകൊണ്ട ഇത ഒരു സമയം എന്ന ഭാവിച്ച ബൊധിപ്പിച്ചിട്ട
 ഉണ്ടായിരിക്കുമെന്നല്ലൊ എഴുതി അയച്ചതിൽ ആകുന്നു. ഈ അവസ്ഥ ഇതിന മുൻമ്പെ
 നാം അറിഞ്ഞിട്ടും ഇല്ല. ബഹുമാനപ്പെട്ട കുമ്പഞ്ഞിക്കും സംബന്ധക്കാരർക്കും ദൊഷം
 വരുത്തുവാൻ തങ്ങളും പരിന്തിരെസ്സന്മാരുമായിട്ട നിശ്ചയിച്ചപ്രകാരത്തിൽ നാം
 അന്യായമായിട്ട തങ്ങൾക്ക എഴുതി അയച്ചത പരമാർത്ഥം അല്ല എന്ന വരികിൽ ഇപ്രകാരം
 യുദ്ധത്തിന്റെ കൊപ്പുകൾ തയ്യാറാക്കുക ഇല്ല ആയിരുന്നു. തങ്ങളും സീയനാട്ടിൽ
 ചില വലിയ സ്ഥാനക്കാരരുമായിട്ട പലവഴി വിചാരിച്ച ബഹുമാനപ്പെട്ട കുമ്പഞ്ഞിക്കും
 സംബന്ധക്കാരർക്കും ശത്രുവായിട്ട ദൊഷം വരുത്തുവാൻ ഭാവിച്ചിരിക്കുന്ന എന്ന ഇതിന
 മുമ്പെ നാം കെട്ടിരിക്കുന്നു. തങ്ങൾക്കുള്ള ബുദ്ധിയും ബഹുമാനവും സുഖസന്തൊഷവും
 വിചാരിച്ച തങ്ങൾ അപ്രകാരം ചെയ്ക ഇല്ല എന്ന നാം ഭാവിച്ചിരിക്ക കൊണ്ടും
 അന്യൊന്യം വിശ്വാസമിയിരിക്കെണ്ടതിനും എല്ലൊ വയാനാട ദിക്ക തങ്ങൾക്ക
 അവകാശം ഉള്ളത എന്ന നാം ഭാവിച്ച സമ്മതിച്ചിരിക്കുന്ന. അതിന്റെശെഷം ഉടെനെ
 തന്നെ ഞങ്ങൾ കല്പിച്ച ആ ദ്വീപിങ്കൽ പരസ്യമാക്കിയ കത്തിന്റെ നിശ്ചയമായിട്ടുള്ള
 ഒരു പെർപ്പ ഇതിന്റെ കൂട അങ്ങൊട്ട അയച്ചിട്ടും ഉണ്ട. ഇത അല്ലാതെ തങ്ങളെ
 വക്കീൽമാര ആ ദ്വീപിങ്കൽ ഇരിക്കുമ്പൊൾ തങ്ങളെ കല്പനപ്രകാരം അവിട നടന്ന കാര്യ
ങ്ങളും അതിൽ പിന്നെ അവര തങ്ങളെ അടുക്ക എത്തിയതിന്റെശെഷം ഉണ്ടായ
 വർത്തമാനങ്ങളും ഒക്കയും നല്ലവണ്ണം വിവരമായിട്ട നാം അറിഞ്ഞിരിക്കുന്ന. ആയതിന്റെ
 വിവരങ്ങൾ — 73 മത മകരമാസത്തിൽ തങ്ങളെ കല്പനപ്രകാരം രണ്ടു വക്കീൽമാര ഒര
 കപ്പലിൽ കയരി ആയതിൽ തങ്ങളെ കൊടിയും ഇട്ട ആ ദ്വീപിങ്കലെക്ക പൊയപ്പൊൾ
 പരന്തിരെസ്സന്മാരുടെ സ്ഥാനവെടിയും വെച്ച അവരെ വഴിപൊലെ ബഹുമാനിക്കയും
 ചെയ്തു. ആ വക്കീൽമാര അവിട എത്തിയതിന്റെശെഷം രണ്ടു ദിവസം കഴിഞ്ഞാരെ
 തങ്ങളെ കല്പനപ്രകാരം ഉള്ള കത്ത ആ ദ്വീപിങ്കൽ ഉള്ള സ്ഥാനങ്ങളിൽ ഒക്കയും
 പരസ്യമാക്കു കയും ചെയ്തു. അവര അവിട എത്തുന്നതിനു മുമ്പെ തങ്ങൾ ബഹുമാനപ്പെട്ട
 കുമ്പഞ്ഞിയൊട ഒരു ദൊഷം വിചാരിക്കുമെന്ന ആ ദ്വീപിങ്കൽ ഉള്ളവര ഭാവിച്ചിട്ടും ഇല്ല.

